
  
 

  

30 Mawrth 2023      

Annwyl Peredur 

 

Pan ysgrifennais atoch ym mis Tachwedd gydag ymateb y Comisiwn i argymhellion y Pwyllgor 

Cyllid a wnaed yn yr Adroddiad ar y gwaith craffu ar Gyllideb Ddrafft Comisiwn y Senedd 

2023-2024, ymrwymais y byddai’r Comisiwn yn rhoi rhagor o wybodaeth am Argymhellion 5 ac 8. 

Nodir hyn yn Atodiad 1. 

 

Nid yw'n bryd rhoi diweddariadau ychwanegol ar argymhellion 3, 4 a 7 eto a byddant yn cael eu 

darparu ar ôl i'r Comisiwn ystyried y wybodaeth berthnasol. Cyfeirir at hyn yn yr Atodiad. 

Hoffwn ddiolch i’r Pwyllgor eto am ei waith craffu ac os oes unrhyw wybodaeth bellach yr hoffech 

ei chael, mae croeso i chi roi gwybod i mi. 

Yn gywir 

 

Ken Skates AS 

copi at Gomisiynwyr y Senedd, Manon Antoniazzi, Ed Williams  

Croesewir gohebiaeth yn Gymraeg neu Saesneg / We welcome correspondence in Welsh or English  

Peredur Owen Griffiths AS 

Cadeirydd y Pwyllgor Cyllid 

Senedd Cymru 

Tŷ Hywel 

Bae Caerdydd 

CF99 1SN 

 



 

Atodiad 1 - Argymhellion y Pwyllgor Cyllid 

 

Argymhelliad 5.  

Mae’r Pwyllgor yn argymell bod Comisiwn y Senedd yn rhoi diweddariad cyn gynted ag y 

bydd penderfyniadau ynghylch dyfodol swyddfa Bae Colwyn a phresenoldeb y Senedd yn y 

gogledd wedi’u gwneud.  

 

Mae’r Comisiwn wedi cymeradwyo achos busnes i ddarparu'r cyfleusterau sydd ar gael ar hyn o 

bryd i staff ac Aelodau yn swyddfa Bae Colwyn y Comisiwn yn swyddfa Sarn Mynach (Cyffordd 

Llandudno) Llywodraeth Cymru drwy gytundeb cydleoli. Cytunodd y Comisiwn wedyn i arfer y 

cymal terfynu i brydles swyddfa Gogledd Cymru a symud y swyddfa erbyn mis Gorffennaf 2023.   

Mae'r Comisiwn bellach wedi cyflwyno hysbysiad i landlord Bae Colwyn o'i fwriad i ddod â'r brydles 

i ben, ac mae'r prosiect wedi symud i'w gyfnod cyflwyno. Mae'r gwaith cynllunio yn mynd rhagddo 

ar gyfer y symud, gyda Grŵp Prosiect wedi’i sefydlu a gyda'r prosiect yn rhedeg yn unol â’r 

amserlen. Cytunodd y Comisiynwyr y dylid egluro annibyniaeth y swyddfa oddi ar Lywodraeth 

Cymru, gan gynnwys drwy ddeunydd brandio ac arwyddion priodol. Mae hyn yn cael ei wneud 

gyda Llywodraeth Cymru fel rhan o’r cyfnod cyflwyno. Mae disgwyl i'r prosiect greu arbediad o 

£100,000 dros y cyfnod arfarnu.   

 

Argymhelliad 8.  

Mae’r Pwyllgor yn argymell bod Comisiwn y Senedd yn gofyn am farn yr Aelodau er mwyn 

deall yn well y gwaith ymgysylltu y maent am ei ddatblygu ac, unwaith y bydd y gwaith 

hwnnw wedi’i gwblhau, dylai roi diweddariad i’r Pwyllgor ar sut y gellir cyflwyno cynigion 

o’r fath o fewn cyllidebau sy’n bodoli eisoes. 

 

Rydym yn cwblhau ein cynlluniau i ymgysylltu ag Aelodau yn ystod y misoedd nesaf. Bydd y 

Cyfarwyddwr Cyfathrebu ac Ymgysylltu yn bresennol yng nghyfarfod nesaf Fforwm y Cadeiryddion 

ac aeth i gyfarfod y Grŵp Cyswllt Gwleidyddol gyda'r Pennaeth Ymgysylltu ddydd Iau 9 Mawrth. 

Mae ein Cyfarwyddwr Cyfathrebu a Phenaethiaid Gwasanaeth hefyd yn ymgysylltu'n rheolaidd â 

Phenaethiaid Staff ar ein gwaith ymgysylltu.  

Rydym yn archwilio'r ffordd orau o barhau i ymgysylltu'n uniongyrchol ag Aelodau, tra'n cydnabod 

y pwysau gwaith trwm maent yn eu hwynebu. Bydd ein cynllun ymgysylltu yn edrych ar y ffyrdd 

gorau o ymgysylltu ag Aelodau i gyflawni ein strategaeth bresennol gan ddefnyddio sianeli 

presennol ar gyfer ymgysylltu ag Aelodau. Bydd hyn yn llywio'r ffordd orau o ymgysylltu ag 

Aelodau'r Seithfed Senedd wrth ddatblygu ein strategaeth nesaf. 

 

  



 

Argymhelliad 3. Mae’r Pwyllgor yn argymell bod Comisiwn y Senedd yn darparu 

diweddariadau o bryd i’w gilydd ynghylch y canlynol:  

 

▪ y mentrau arbed ynni sydd wedi’u cynllunio a’r rhai sydd wedi’u gweithredu;  

▪ effeithiolrwydd y mentrau hynny o ran sicrhau canlyniadau cynaliadwy;  

▪ a’r effaith gysylltiedig ar gostau ac arbedion. 

 

Bydd y diweddariad nesaf yn cael ei gynnwys fel rhan o adroddiadau a diweddariadau rheolaidd y 

Comisiwn ar ei fentrau arbed ynni i gefnogi ei strategaeth garbon niwtral a'i gamau gweithredu ar 

gynaliadwyedd. Bydd y rhain yn rhan o’r Adroddiad Cynaliadwyedd Blynyddol ac yn cael eu crynhoi 

yn Adroddiad Blynyddol a Chyfrifon y Comisiwn. Cyhoeddir yr adroddiadau hyn ddiwedd Mehefin, 

neu ddechrau Gorffennaf, unwaith y bydd y Comisiwn wedi cytuno arnynt. Byddwn yn parhau i fod 

yn agored ynghylch gwaith a chynnydd yn y maes hwn trwy gynnwys diweddariadau gyda 

gwybodaeth am y costau a’r effaith gyffredinol yn yr adroddiadau blynyddol hyn. 

 

Argymhelliad 4. Mae’r Pwyllgor yn argymell bod Comisiwn y Senedd yn gwneud y 

canlynol:  

 

▪ ystyried y manteision ariannol a gweithredol neu fel arall o brynu rhydd-ddaliad Tŷ Hywel 

fel dewis arall yn lle ymestyn y brydles gyfredol; ac  

▪ yn darparu diweddariadau rheolaidd ar yr opsiynau a werthuswyd mewn perthynas â 

dyfodol pob adeilad ar yr ystâd er mwyn sicrhau tryloywder a gwerth am arian. 

 

Yn ei gyfarfod ym mis Rhagfyr, cytunodd y Comisiwn i gyfarwyddo ein hymgynghorwyr eiddo 

proffesiynol Avison Young i ddarparu cyngor manwl cychwynnol ar yr ystod o opsiynau eiddo sydd 

ar gael i'r Senedd ar gyfer ystâd Bae Caerdydd a fydd yn cynnwys manteision ariannol a 

gweithredol yr opsiynau sydd ar gael. Rydym yn disgwyl cael y cyngor cychwynnol ddiwedd 

gwanwyn 2023. Bydd swyddogion yn adolygu’r cyngor yn ofalus, a bydd y Comisiwn yn ei ystyried. 

Yn amodol ar hynny, bydd Achos Amlinellol Strategol, sy’n gwerthuso'r opsiynau ar gyfer 

swyddfeydd yn y dyfodol yn unol â phroses 'Llyfr Gwyrdd' Trysorlys Cymru / Trysorlys EF, yn cael ei 

baratoi yn ystod y flwyddyn galendr hon. Byddwn yn diweddaru'r Pwyllgor wrth i’r gwaith ar yr 

Achos Amlinellol Strategol ddatblygu. 

 

Argymhelliad 7. Mae’r Pwyllgor yn argymell y dylai Comisiwn y Senedd roi camau ar 

waith i werthuso effeithiolrwydd y mentrau y mae wedi’u cyflwyno i liniaru effaith 

pwysau costau byw ar staff a rhannu ei ganfyddiadau o adolygiadau o’r fath.  

 

Mae'r Bwrdd Gweithredol yn cynnal 'arolwg pwls' rheolaidd sy'n ei helpu i werthuso ei fentrau yn y 

maes hwn. Bydd canfyddiadau perthnasol o'r arolwg pwls nesaf yn cael eu rhannu gyda'r Pwyllgor 

unwaith y byddant ar gael.  

 


